
Haitza eta ura, lasaitasuna eta zirrara 

Kareharrizko pareta erraldoiak eta urak landutako kobazuloak bat egiten dute Altzaniako mendietan, Araiatik gertu. 

Jon Rejado 

Horren gertu, horren urrun. Euskal Herriko txoko ikusgarrienetako baten ondotik milaka lagun igarotzen da egunero, baina inor gutxik ikusten ditu. Arabako Lautada gurutzatzen duen A-1 autobidetik, kotxe barruan ziztu bizian, zaila da Altzaniako Mendien edertasunaz jabetzea. Araiako irteera hartuz gero, ametsezko hainbat txoko ikus daitezke. Haitzaren handitasuna. Urak landutako kobazulo ikusgarria mendiaren alde batetik bestera. Naturaren edertasuna. 

Aizkorri-Aratz Natur Parkeko hego mendebaldean daude Lezeko haitzuloa eta Eginoko monolitoak. Haitza eta ura uztartzen duen ikuspegi bikaina. Aukera zabalak eskaintzen ditu txoko horrek, egun lasaia pasatzeko-edo, zirrara sentitzeko beharrezkoak diren osagaiak bildu baititu bertan naturak. Ibilaldi politak egin daitezke, eta baita eskalada edo espeleologia ere, Arabako eskalada eskola handiena baitago han. 

URAREN INDARRA. Lezeko haitzuloak bereganatzen du bisitariaren arreta. Belarri formako zulo erraldoi horrek zerbait hipnotikoa du. Ikusgarria eta hunkigarria aldi berean. Zaila da pentsatzea zenbat mende behar izan dituen urak hori egiteko, ehun metro inguruko altuera duen ahoa sortzeko. Bi ordu inguruko ibilaldia egin behar da kobazuloaren beste aldea ikusi ahal izateko, Olano mendiaren ondotik igarota. Adituen laguntza eta material egokia ezinbestekoa da kobazuloa zeharkatzeko. Eguraldiak lagundu behar du; euria egin badu ,arriskutsua da. 

Lasaitasuna gustuko dutenek eguna Lezeko kobazuloaren aurrean pasatzeko aukera dute. Haitzuloaren ezkerraldean dauden pareten aurretik ibiltzea gozamena da. Zelai handirik ez dagoen arren, zuhaitz artean hamaiketakoa hartzeko toki polit asko dago. Inguruaren edertasuna kolokan dago egun, ordea. Kaltzita meategia egiteko egitasmoa dago kobazuloaren eskuinaldera doan paretan. Geldituta dago, baina oraindik ez da bertan behera gelditu. 

KAREHARRIZKO HATZAK. Eginoko monolitoak ikus daitezke Lezeko aparkalekutik ordu laurdeneko ibilalditxoa eginda. Pista zabalari jarraituz gero, monolitoak agerian gelditzen hasten dira. Zazpi dira guztira. Bidearen bukaeran lehen monolitoa agertzen da. Lurretik ateratzen den kareharrizko hatz erraldoi baten moduan. Eskuineko bideari jarraituz gero, sei monolitoetarako bidea dago. Ezkerrekoak paretaren eta lehen bi monolitoen arteko plazara eramaten du. 

Arabako eskalada gune garrantzitsuenetako bat izan da historian. 50ko hamarkadatik gaur egunera arte Euskal Herriko milaka mendizale igaro dira handik. Horiek ez ziren izan monolitoen tontorrera igo ziren lehenak, ordea. Karlistadetan begiraleku moduan erabili izan zituzten, handik dagoen ikuspegiaz baliatuta. Araba eta Nafarroaren arteko bidea bikain ikusten da, baita Arabako Lautadako zati handi bat ere. 

Ez da zaila hegazti harrapariak monolitoen gainetik ikustea. Belatzak, putreak... Natur Parkeko hego-mendebaldeko txokoan animalia horiek dira nagusi. 

ERREKAREN ONDOTIK. Araiatik gertu dagoen txoko batera joatea ezinbestekoa da, Zirauntza errekaren sorburura. Ajuria eta Urigoiti lantegien hondakinen ingurutik igarotzen da erreka. Horretaz baliatu ziren garai batean sortu ziren burdinolak. Lantegietatik ordu erdira dago errekaren sorburua. Urtegi txiki batek ingurua aldatu du, baina merezi du hara joatea. Eguneroko erritmo bizia ahazteko aukera ematen du. 

Historiaren ikusgarritasuna 

Naturak landutako inguru horretan gizakiak egindako eraikinak daude, gazteluak eta trikuharriak kasu 

J.R. 

Historiak toki garrantzitsua du Asparrena inguruan. Iraganeko aztarnak asko dira, ikusgarriak gehienak. Orain dela milaka urte han bizi zirenen aztarnak ezin dira beste modu batekoak izan. Trikuharriak dira horien artean adierazgarrienak. Kilometro gutxi batzutan bi trikuharri ikus daitezke: Aizkomendi (Egilatz) eta Sorginetxe (Arrizabalaga), Euskal Herriko ikusgarrienetako bat. 

Euskal Herriko hilobi zaharrenak dira trikuharriak. Panteoi moduko talde-hilobi izaera zuten eraikin horiek. K.a. III. milurtekora jo behar da trikuharri horien sorrera finkatzeko, Neolitikora. Aldaketak gertatzen hasiak ziren orduan. Sedentarioa bihurtzen hasia zen orduko gizartea, eta mota horretako eraikinak egiten zituzten horri esker. Orduan utzitako ondarea ahaztuta egon zen urteetan, ordea. Orain dela gutxi izan zuten ikertzaileek horien berri, eraikin horiek egin zituzten garaia kontuan hartuta. 

Aizkomendiko trikuharria 1832. urtean historiaurreko aztarnategitzat jo zuten, eta Euskal Herriko zaharren bihurtzen du horrek. Orduan aurkitu zuten, ezustean. Ganbera, korridorea eta tumuluetan banatuta zegoen orduan, baina, urteen poderioz, egitura hori ez da gorde. 70 garezur topatu ziren han egindako indusketetan, besteak beste. Orduan topatu zena urteen joanarekin galdu da, ordea. Hainbat aldaketa jasan izan dituen arren, garai batean izan zuen handitasuna gordetzen du. 

Sorginetxe trikuharriak beste bide bat jarraitu du. 1789. urtetik ezaguna zen, eta herritarren egunerokotasunean kokatu zen. Eraikin horiei inguruko ezjakintasuna agerian gelditzen da izenean bertan. Sorginaren etxea. Federico Baraibarek egin zuen lan han lehenengoz. Garezurrak eta lantza baten punta aurkitu omen zituzten, baina ez dira gaur egunera arte heldu. Euskal Herriko trikuharri adierazgarrienetako bat da, kokapenak berak asko laguntzen baitu. Egun dagoen moduan ezagutu zen garai batean, tumulurik gabe. 

Hilobi izateaz gain, mugarri lana bete zuten bere garaian, Amelia Baldeon Arabako Arkeologia Museoko zuzendariak azaldu zuen bezala. «Beraien lurrek gehiago ematen ez zutenean, orduko biztanleak lurrez aldatzen ziren, baina trikuharriak han geratzen ziren». 

HAITZ GAINEAN, DORREA. Araiatik atera eta ibilalditxo bat baino ez da egin behar beste aztarna ikusgarri batez gozatzeko. Marutegi gaztelua. Haitz baten gainean eraikitako gaztelu horrek harridura baino ezin du piztu. Noiz eraiki zuten ez dute zehaztu ikertzaileek. VIII. mendean izan zela diote batzuk. X. mendera jotzen dute beste hainbatek. Dena den, toki garrantzitsua izan zela pentsatzea ez da zaila, duen kokapen bikaina ikusita. Hara heltzeko haitz malkartsuetan gora egin behar da, ordea. 

Burunda haranaren ikuspegi bikaina dago, eta, beraz, haran horrek historian izan duen garrantziarekin lot daiteke gaztelua. Igarobide izan da toki hori mendetan. Handik igaro ziren erromatarrek egin zuten Astorga-Bordele bidea, besteak beste. Igarobidea izan da haran hori mende askotan, eta Marutegi gaztelutik zaintzea zegoen hori. XVII. mendean utzita omen zegoen gaztelua, eta, gaur egunera arte hondatu baino ez da egin. Garai batean izan zuen egitura ikus daiteke, ikuspegiaren arabera. Dena den, garai batean bezain miresgarria da oraindik ere, edonor harri eta zur uzteko modukoa. 

Araiako Ajuria lantegi ohia atzean utzita, ibilalditxo bat baino ez da egin behar hara heltzeko. Autoa aparkalekuan utzita eta ipar-mendebalderako bidea hartuta, ordu erdi batean hel daiteke bertaraino. San Migel haitza du ondoan, eta hori inguratuta gazteluaren ikuspegi paregabea dago. 

